
Mál nr.  43/2014 
M og 

V v.  örorkutryggingar. 
  

Afleiðingar vinnuslyss þann 27. desember 2009. 
 

Gögn. 
1. Málskot móttekið þann 6. febrúar 2014 ásamt fylgiskjölum. 
2. Bréf V frá 21. febrúar 2014. 

 

Málsatvik. 

M lenti í vinnuslysi þann 27. desember 2009 þegar hann var staddur um borð í fraktskipi. Var M að vinna við 
lestun skipsins þegar hann féll af dekki þess niður á bryggju og lenti hann á fótunum með þeim afleiðingum 
að hann slasaðist alvarlega, m.a. á fótleggjum og baki. Var fallið um 8 metrar. 

Í málinu liggur fyrir matsgerð tveggja matsmanna frá 22. janúar 2013. Niðurstaða þess mats er m.a. sú að M 
hafi hlotið 40 stiga varanlegan miska, 55% varanlega örorku samkvæmt 5. gr. skaðabótalaga og 40% 
varanlega læknisfræðilega örorku. 

Í gr. 8.4 skilmála vátryggingarinnar kemur m.a. fram að bætur greiðist ekki úr vátryggingunni ef örorka er 
metin lægri en 50%. 

V hafnaði bótaskyldu með bréfi þann 11. febrúar 2013. Höfnunin var rökstudd með því að M hafði ekki 
hlotið 50% varanlega örorku sem væri skilyrði fyrir greiðslu bóta úr vátryggingunni. 

M er ósáttur við niðurstöðu fyrrgreindrar matsgerðar og hyggst leita álits Örorkunefndar. 

Í málskoti er þess óskað að úrskurðarnefndin kveði ekki upp úrskurð í málinu fyrr en álitsgerð Örorkunefndar 
liggi fyrir. Ekkert er vikið að þessu atriði í bréfi V til nefndarinnar. 

Álit. 

Samkvæmt 2. mgr. 7. gr. samþykkta úrskurðarnefndar í vátryggingamálum skal nefndin úrskurða í máli innan 
fjögurra vikna frá því að mál taldist úrskurðarhæft. Að mati nefndarinnar telst mál þetta úrskurðarhæft þótt 
eigi sé fram komið álit Örorkunefndar. Verður að úrskurða í málinu á grundvelli þeirra gagna sem fyrir 
liggja. Að mati nefndarinnar hefur málskotsaðili, með málskoti sínu, rofið þann frest sem um er getið í 2. 
mgr. 124. gr. laga um vátryggingarsamninga. 

Eins og fyrr er getið liggur fyrir matsgerð tveggja matsmanna sem aflað var af hálfu beggja aðila, M og V. 
Ekki hefur verið aflað annars mats eða álits sem hnekkir niðurstöðu matsgerðarinnar. Verður því að byggja á 
niðurstöðum hennar. 

Þar sem að niðurstaða matsgerðarinnar er á þá lund að M hlaut 40% varanlega læknisfræðilega örorku verður 
óhjákvæmilega komist að þeirri niðurstöðu að M á ekki rétt til greiðslu bóta úr örorkutryggingunni vegna 
varanlegrar örorku, enda er bótaskylda háð því að um sé að ræða a.m.k. 50% varanleg læknisfræðileg örorka. 

Niðurstaða. 

M á ekki rétt á bótum úr örorkutryggingu hjá V. 

 
 

Reykjavík, 18. mars 2014. 
 

___________________________ 
Þóra Hallgrímsdóttir hdl. 

 
 

       ___________________________   ___________________________ 
         Ólafur Lúther Einarsson hdl.   Jón Magnússon hrl.   


